
Sɨkar ñer ñǝntǝ 
 
Mǝ sǝm yǝr nɛɛr ka ɩ k-afapisɨ taa, ɩ ka 
ci yǝr yǝr-ɔna ɩ ka lakǝ tǝmǝr ka sartǝ,   
ɩ wʋtʋ sartǝ, n'ɩ wɛ afatǝ ka paaa. Nnǝ   
n naa-ɩ, n naa sǝ yǝr kǝna. Ʋ kan n'ʋ tal 
alʋwatǝ ntǝr, yǝr ñɩ paasǝ sɨkar ñeʋ.      
Ɩ paasa n'ʋ wɛ s'ɩ sentʋ, n'ʋ rɛɛ n'ɩ sɩ ɩ 
calǝm taa, n'ʋ wʋsǝ-ɩ s'ɩ tǝmǝr cǝkpɔɔɖǝ kǝna sɨkar 
ñǝʋ. Nnǝ ʋ hompa n'ɩ ta ñe sɨkar, ʋ pǝ lakǝ-ɩ sartǝ.   
Ɩ paasǝ sɨkar raan cǝkan ñeʋ, n'ʋ tasǝ, n'ɩ ñe pakɩ 
kʋɖǝm. Kɔhǝn ñɩ hǝn na, ɩ ñe kartusɨ kǝna ayʋkʋ 
kʋɖǝmʋ.  

 
Ɩ wontǝ ka tǝ tǝn hǝn na, 
nnǝ yǝr naa-tǝ, tǝ tǝl wɔn 
kǝna rǝñaaa sǝ yal tǝl 
añɔ ka wɔn ka wo rǝñaaa 
s'ɩ lɨlsɨ cɛ na. Ɩ walʋ 
wontǝ na, ɩ kaa fɩfɩ, ɩ fisu 
na kaaɖǝ wontǝ rɛɛ na, 
sɨkar ñɩsǝ kantǝ ɩ hʋsǝn 
n'ʋ laʋ sen. Tǝmǝr nɖǝ ɩ 
ka lakǝ-rǝ na, ɩ pǝ pɩsʋ s'ɩ 
laʋ-rǝ s'ɩ ka lakǝ-rǝ wo 
na. Tʋnɔ ŋka ɩ wɛ ka na, 
ɩ wɛtʋ ka wontǝ na, ʋ 
cɛɛsʋn sɨkar kǝna. Nnǝ ɩ 
wɛtǝ ɩ camɩ, ʋ cɛɛsʋn 

sɨkar nɖ'ɔna. Ɩ ra laʋ ntǝr-ɔ ɩ nin t'ɔ cǝkɔ sǝn s'ɩ hiu 
warasǝ, ʋ cɛɛsʋn sɨkar kǝna. Ɩ wʋsǝ ahʋsǝ, n tal ɩ tɛ, 
ʋ wɛ kʋñʋn ka paaa. Sɨkar sɛn rǝcel-ɔna n nɩʋ. Woñɩ 
ka sar tǝn na, nñ'ɔlɛ ɩ wʋsǝ asɨmatɩ rǝkpatǝkpatǝ sǝ 
kaatǝr rɔnɖǝ wontǝ.  
 
Ɩ walʋ n'ʋ wɛ sɛ nnǝ acancafɛsǝnɔ kampa, ka kpen-ɩ 
na li. Ɩ lǝnkɔrasǝ na ɩ sanɖasǝ wa wɛ sǝ wɩsɔ cǝfalɔ 
ŋkar kpa-ɩ. Ɩ wɔraana maa rɛɛsǝ, wa kɔn yalaa, wa 
wɛ wisɨ, wa wɛ sartǝ ka wa rɛɛsǝ taa. Ama, nñɩ hǝn 
na, yǝr ta kpan-ɩ rɛɛ; wontǝ rɛɛ na, ɩ tǝntɛntǝ wɛ 
kʋñʋ ka paaa. Mǝ ñǝlʋ-ɩ wontǝ na, ʋ lakǝ-m kʋñʋn 
ka ɩ rɛɛ. Mǝ mɔsǝm kǝlɛ sɛ: « Asɛ rǝ mɔsǝm 
sartǝñǝmpǝ ka ɩ taa, n'ɩ cɔ n'ɩ wɩ ɩ taa, n'ʋ sǝn-ɩ,     
n'ɩ kɨsɨ sɨkar ñeʋ. »   
 
Nnǝ ɩ kɨsɨ sɨkar ñeʋ, s'ɩ paasǝ tʋtǝ sartǝ ñǝntǝ tʋʋ,    
ɩ faatǝ, n'ɩ kpa ren, n'ɩ lakǝ tǝmǝr, n'ɩ hiu tʋnɔ, na 
camɩ na tǝtǝn tǝtǝn. Ɩ hiu warasǝ, n'ɩ kan yal, ɩ lǝl 
wisɨ, n'ɩ ñǝl sǝ rɛɛ, nɩ rɛɔ taa laʋ lǝlǝn sǝ nɛmpar tɛ 
wɛ wo na. !Ɩɩ sǝm sɛ sɨkar ñeʋ kʋ yǝra, n'a wʋsʋ 
ahʋsa.                                          

AGNON  Kotri 

Kʋñʋn ŋkʋ mǝ tʋ-kʋ mǝ wisɨ taa na 
 
Mǝ ci na mǝ ri wa lǝl-m wontǝ na, mǝ ci sǝʋ, n'ɩ 
yeʋ‑m na mǝ ri kǝna, n'ɩ kalʋ n'ɩ faa n'ɩ kɔna n'ɩ  
cǝlʋ‑m. Mǝ kpɔɔl wontǝ na, mǝ ri sʋ-tǝ n'ɩ sir-m. Mǝ 
wɔsǝ-ɩ sɛ: « n tan rɨtafala nɛ? » Ɩ tam sɛ: « wa wɛ, 
ama, wa ra laʋ. » Ar lapa? Kan'ɩ sir-m sɛ: « anɔ yekǝ 
lɛ ñǝn sɛ lɛ cǝl lɛ rʋntɩ ñǝn? » Kanɩ mǝ tam sɛ: « ʋ 
sara. » 
 

Ɖǝn'ɔlɛ mǝ paasǝ mǝ raana tǝŋkʋ ka harʋ. Sǝmpǝ 
sǝmp'ɔ cǝkɔ cǝkɔ wa kɔn wa harʋ-m rǝkpar, rǝ kʋrʋ 
rǝ walʋ alɛn ka yǝra tɛ, ɖǝ hiuku mǝtǝ rǝ tʋkʋ. 
Ayʋkʋ nɛŋkʋr, rǝ kʋrǝn na harʋ taa nɩ rǝ tal, mǝ ri 
wɔsǝ-m sɛ: « mǝ kan tʋtǝ na? » Mǝ wʋsǝn-ɩ sɛ: « !Aɩ 
mǝ hɔwa. » Mǝ rɛ nɩ mǝ hɩnɖǝ. Ɖǝn'ɔlɛ mǝ sǝm 
harǝm. Mǝ rɛ mǝ sǝm apora na sɨtu wa waaʋ. Mǝ 
waa wontǝ na, yǝra haa-m warasǝ, n'akpaasʋ-m 
sǝlǝm.  

Ɖǝn'ɔlɛ, yǝra rɛwa wa sǝm-m. Nnǝ wa wɔsǝ kɔɔta, 
wa siru-m, mǝ walʋ mǝ waa. M'a ñe sǝlǝm ka paaa, 
mǝ wʋtʋ falafala, mǝ ci nanpisɨ ka yǝra. Mǝ rɨtafal 
kʋrǝn na Niseriya, ka ɩ tɨsɨ mʋ Yesʋ rɛɛ. Ɩ tal sǝmp'ɔ 
wontǝ na, ɩ ko sɛ: « mǝ raal, ʋ ta sar s'n ci n raana 
ka tɛm. Tɛm ta sar, tɛm kɔn yeeʋ, nɩ pǝ tarʋ yǝra 
taa, pǝ yʋkʋ rɛɛsǝ. » 
 
!Caar n'n tɨsɨ n'n mʋ Yesʋ n'n fisɨ. Ɖǝn'ɔlɛ mǝ kʋra 
mǝ tǝŋkǝ-ɩ mǝ wal Niseriya, mǝ tal Niseriya ka 
wontǝ na, mǝ rɨtafal ko sɛ: « ar lakǝ n'Asɛ tekǝn yǝr 
ñɩ. » Kanɩ mǝ ñǝl rǝpɩɩ mǝ tam sɛ: « wisɛ yǝra ka 
wulu mǝ rɛɛ kɛ? » 
 
Ɖǝn'ɔlɛ mǝ paasǝ coci waɖǝ ka rǝhɛɛ rǝhɛɛ, n'ʋ rɛ n'ʋ 
tal sǝ Yesʋ tekǝn mǝ hɔɔr mǝ wʋsǝ ɩ yo cǝfalɔ. Mǝ 
kɨsɨ falafala ñǝntǝ lapǝ, na nampe ciʋ ka yǝra, wontǝ 
rɛɛ na, Yesʋ yaʋ mǝ ñun, n'ɩ mǝ wɛ rǝyakǝla. Mǝ 
naa, mǝ tʋkʋ, mǝ kan yal, mǝ lǝl wisɨ, nɩ rǝ wɛ coci 
t'ɔ rǝ tǝn, ntǝr pǝ taalʋ-ra. Sǝmp'ɔna Yesʋ sara. Nnǝ 
ya Yesʋ rɛɛ, m'a sǝpa. !Ɩɩ tɨsɨ Yesʋ hʋlmɩn sɩ mɩ, n’ɩɩ 
mʋ-ɩ, n'ɩɩ tɨsɨ ɩ rɛɛ. 

KOUWI  Yao 

Yalaa tɛmpǝ ci 
 
Yalaa tɛmpǝ kanʋ ci ntǝr-ɔna tǝ ta sar. Tǝ kɔn yǝra 
ka mɔsǝm n'ahʋsǝtǝ. Ŋkʋ mɔsǝm tǝ sar sɛ yǝr mɩsǝ 
pǝ t'ɔ tamtam. Tǝntɛntǝ ntǝ mǝ wʋtʋ-tǝ hǝn na, ʋ 
mɔna s'ɩɩ co-tǝ n'ɩɩ sʋ-tǝ n'ɩ laʋ-tǝ-na tǝmǝr.  

 
 
 
 
 

 
 
 
 
Yalaa kpatǝr kanʋ ka ci ntǝr-ɔna tǝ sar antaʋŋ. Ʋ 
yeʋ kɔhǝn hǝn na, tǝ ta sar asarʋ. Antaʋŋ apaala kɔn 
yalaa ka kpatǝr sɛ wa sǝn-wa tǝmǝr ka sɩɩn t'ɔna, nɩ 
wa wʋsǝ sauwa. Nɩ wa mɔsǝm kǝlɛ sɛ wa lǝl wisɨ ka 
tɛmpǝ n'a ko sɛ mumu afala. Nnǝ wisɨ tɛn tǝn, sǝ sʋn 
sǝ lǝlɖa ka sɩɩn taa. 
 
Ʋ yeʋ kɔhǝn hǝn na, nnǝ yǝr wɛ yalaa ka tɛmpǝ, ɩ 
wɛ kʋñʋn t'ɔna, ɩ ra pɩsǝ ɩ tɛ. Kɨɖɨnkɨɖɨn na, ɩ ra  
pɩsǝ s'ɩ ñǝl wisɨ na yalaa wa rɛɛ, wa sɩɩ wontǝ ka 

sartǝ, wa tʋ tʋnɔ sartǝ, n'ɩ wa laʋ sɨkul s'ʋ wɔsʋ wo 
na. Nnǝ wa pǝ tʋkʋ sartǝ, ɖǝn'ɔna wa tɛɖʋ, wɩsasǝ 
kpa-wa afatǝlʋ. Wisɨ pǝ pɩsʋ tǝmǝr lapǝ ka sartǝ ka 
sɨkul taa, wontǝ rɛɛ na, sǝ mɔsǝm taa tan lɛn.  
 
Ʋ yeʋ yalaa hǝn na, wa ra laʋ rǝm'ɔ leen, wa ra   
nɩʋ‑na‑rǝma. A kaa s'a naa tartǝ ntǝ sǝmp'ɔna wisɨ 
taa. Yalaa na wisɨ wa kaa sɛ wa yee afatǝlʋ, nɩ yǝr 
sǝ yǝr a naa sɛ tɛm wɛ ña tɛ. Wisɨ kpatǝr wʋsʋ mɩla 
sɛ sǝ sɩ sarka. Nnǝ ʋ tal kaaɖǝ awɔr sǝn, ci ña paasǝ 
sǝlǝm ñeʋ kǝlɛ, n'n wʋsǝ yantatɩ. Nnǝ n tan warasǝ, 
alʋwatǝ ntǝ t'ɔna, tǝntɛntǝ kɔn ña rɛɛ-ɔ falafala, ʋ 
lakǝ s'n ta sǝʋ, n'n fɛ; s’n ta se n yal na n wisɨ. 
 
Ʋ mɔna sɛ yǝr laʋ mɔsǝm sartǝ, n'ɩ kan yal kʋɖǝm, 
n'ɩ ñǝl ñɩ-n'ɩ wisɨ wa rɛɛ-ɔ sartǝ, kɔrʋ lɔsǝ, kʋ kpɔɔl, 
nɩ paa woñɩ na, ɩ mɩsǝ rǝyakala taa. 
 

DIOTEMBA  Theodore 
 
 

Atʋʋr ñǝntǝ 
 

Mǝ pǝ naa sɛ wontǝ yepa nɩ yǝr tʋkʋ ɩ rʋntɩ n'ɩ yekǝ 
kpena nantǝ. Mǝ naa-tǝ sǝmp'ɔ wontǝ na, ʋ wɩ mǝ 
t'ɔ halɩ. Nnǝ n tal Kɔrsɨ nɛnsǝr taa, tun hon, n'ʋ takǝ 
hompa, n nɩʋ kʋkoɩsǝ kǝna yoɩ, yoɩ. Nnǝ n wal 
ɖǝnaa, n nakǝn sɛ yǝr sǝʋ-na.  

Wa lakǝ kɔɔtǝr s'ʋ kpǝr wontǝ na, n nɩʋ sɛ atʋʋra  
kʋ‑na‑ɩ. N naa a lǝsǝ yǝra kǝlɛ wa siru na wa nɛɛsǝ 
sɛ mpa laʋ-na-tǝ. Ayʋkʋ s'ayʋkʋ, kɔsǝra sǝ kɔsǝra,   
a yɨmu yǝra kǝna tamtam. Ʋ kɔsǝn wanɖǝ ka wisɨ, 
n'afapisɨ nsǝ a yɨmu-sǝ na, sǝ ñǝntǝ. Mǝ naa-tǝ  

 
 
 
 
 

 
 
sǝmp'ɔ wontǝ na, ʋ pǝ kakǝ mǝ t'ɔ akɔʋ. Ʋ wɛ 
s'atɛkʋ‑tǝ kǝna, ama, yǝra mpa siru-na sɛ wa lakǝ-tǝ 
sǝmpǝ. Wa sɛɛ sɛ wa-l ɖǝrɛ, wa ci yǝra kǝna. Wa 
ñǝlʋ wompa cer wara wa pɩsʋ sɛ wa ñɔsǝ kɔrʋ na, 
mp'ɔna wa tǝtǝrʋ. Wa pǝ wɔsʋ wa tɛ sɛ wa naa sɛ, 
nnǝ a ka tʋ mpa, wa ka nɔn lɔ fisu sɛ wa cɔ kɔrʋ rɛɛ, 
n'ɩ wa lakǝ awarkɔ ŋka sǝmpǝ. Yǝra mpa tǝn lakǝ 
sǝmpǝ na, !wa yeʋ-tǝ, nɩ paa woñɩ na, ɩ sǝna n'a 
ñɔsǝ kɔrʋ. Ʋ ta ci nɛɛr mɩsǝ tɛtǝ ntǝ rɛɛ-ɔ ce. Ɖǝ sǝkǝ 
rǝ tǝn sǝ wo na Asɛ rɩ-tǝ na.  
 
Asɛ siru sɛ wompa lakǝ sǝmpǝ na, ɩ ñan kpatǝr ka sɛ 
ñɩ kan wa rɛɛ, wa ñe wa tǝtǝr wa calǝm, n'ɩ wɛɖǝ-wa 

mɨn cǝpaan taa, wa kakǝr wa cela, wa wɩɩl sǝm rɛɛ 
sɛ wa sǝʋ; ama, wa ra naa-pǝ. Woñɩ pǝ ci s'ɩ kan n'ɩ 
na wahala ya na, !ɩ yeʋ atʋʋrtǝ. Woña n lakǝ-tǝ 
sǝmpǝ na, ʋ ta lina n cal'ɔna. Fisu ŋkʋr-ɔna kʋ lina 
alʋʋ cal sɛ kʋ laʋ-n sǝmpǝ, n'n kan n'n tʋ wahala ka 
paaa. Woña ci atʋʋr na, !ñǝl n’n naa n kʋ yo ŋka na, 
ka rɨmpuraa kǝlɛ ɩ ci kɔrʋ ñunci. Hǝn ka-l ka ci ka 
rʋntɩ ñɩ calcɔr kahǝn. Ŋka kɔn-na sɛ ka yɨm-n sartǝ 
n'Asɛ ka mʋ-n ɩ cal. Nnǝ n ta lɔsǝ n tɛ, n hɔrsʋ n    
tɛ‑ɔna. N kaa s'n tʋ kʋñʋn fɛ n'n sǝʋ. Sǝ fɛ n'n sǝʋ  
na, yǝra kaa sɛ wa se-n kǝna. Kɔrʋ tɨl kʋ tamɔ rɛɛ-ɔ 
ña rɛɛ-ɔna. Nnǝ Asɛ kpaa-n ɩ nin taa, n kaa s'n wul 
ñǝsǝlǝm ra li, ama, calǝm lina.  
 
Sǝmpǝ na, yeʋ n lakasǝ nsǝ, n'n fisɨ. Nnǝ n ci s'n yeʋ 
n'ʋ pǝ yekǝ, n wal tɩɩwa tɛ wa wursɨ-n, yaa n wal 
wompa sɛɛ Ren Tǝn Ci ñɩ wɛ asɛta na, wa cal, n’n 
mʋ Yesʋ, n'ɩ tɛlsǝ-n, n'Asɛ kan n'ɩ ra hʋ-na-n. !Sǝm  
sɛ Asɛ lǝsǝ yǝr ka tɛtǝ rɛɛ s'ɩ sǝn ɩ rʋntɩ kǝna, n'ɩ 
temǝl-ɩ.      

ARATIME  Lucien 

Teen pɛlʋ ka Tʋnca kɔre taa 
 

Antaʋŋ hǝn na, nnɔɔn nɛɛr ka ta sǝm ntǝr sǝn. Yǝra 
ka ci raasǝ ka sɩɩn t'ɔna, nɩ wa ka ta taalʋ ntǝr. Tun 
ka nɩɩ tamtam. Sǝmɔ nɩ tun pǝ tasʋ nɩʋ s'antaʋŋ? 
 
Kɔhǝn ñɩ hǝn, mǝ hɔɔr taa kpǝr ñan ka tǝn-ɔ Tʋnca 
kɔre taa yǝra rɛɛ. Wontǝ rɛɛ na, tu nɛŋkʋr ta kaasǝ 
k'a ta pɛl-kʋ. Wa pɛl teen ka tǝn, wa sɛʋ mǝmala. 
Warasǝ rɛɛ-ɔna wa lakǝ sǝmpǝ. Warasǝ ciu sara. 
Ama, mǝ hɔɔr taa saa mɨn ka tamtam kǝna teen pɛlʋ 
mpǝ rɛɛ. Wontǝ rɛɛ na, n tal kɔhǝn-ɔ Tʋnca kɔre taa,  

tun pǝ nɩɩ s'antaʋŋ kʋ ka nɩɩ wo na. Nnǝ n lin na 
ñǝmpʋ n'ʋ nɩɩ-n, n pǝ naa sɨtɨ s'n cɔ, n'ahilɨm fɛtǝ-n. 
Tiwi tan wontǝ rɛɛ na, tɛtǝ tam asɨma s'a pɩsǝ na har 
tʋtǝ.  
 
Mǝ kpaŋkǝl-tǝ sɨkul taa, sɛ teen pɛlʋ ta sar. Kɔhǝn 
mǝ naa-tǝ sǝmpǝ. Aciwa n'apawa, teen pɛlʋ ta sar.  
Ɩɩ pǝ naa Tʋnca kɔre wʋsǝ wo na ya? Ʋ tan s'antaʋŋ.  
Tun pǝ nɩɩ kʋ alʋwatǝ rɛɛ. Nɩ kʋ kɔn kʋ nɩɩ wontǝ 
na, kʋ nɩɩ tɛmpǝ kǝna nɩ kʋ hɔrsʋ wontǝ yǝra caara 
wa laʋ-tǝ cǝkɔ na. Teen pɛlʋ rɛɛ-ɔna tǝtǝn ñɩ lɔsǝ 
sǝmpǝ. Ʋ mɔna sɛ rǝ sɛɛ teen ka rilantǝn, ɖǝ naa 
haa. !Ɖǝ sɛ teen, ɖǝ ñǝl, ɖǝ naa ʋ lɔsʋ wo na. 
Ɖǝhɛɛsǝr kɔn rǝ kɔre ŋka taa, sɨtɨ laʋ rilantǝn, ɖǝ 
sɩɩn laʋ asɨma, ɖǝ har tʋtǝ ka sartǝ, ɖǝ tʋ, ɖǝ kaasǝ 
ɖǝ wɛtǝ, ɖǝ hiu warasǝ. Paa woñɩ na !ɩ sɛɛ tu ka ɩ 
sɩɩn taa n'akpeɩ rɛɛ. 
 
Aciwa, n'apawa, !ɖǝ laʋ sǝmp'ɔna, ɖǝ fisɨ. !Ɖǝ caar, 
nɩ rǝ yeʋ rǝ wisɨ kaa sǝ nɩʋ lǝlǝn ka kɔre ŋka taa, 
wahala nyar ra tal-sǝ. 

 
AGUE  Kokou 

Afapisɨ mɩlǝm ka mǝ kɔre taa 
 
Mǝ naa afapisɨ ka sǝ mɩlʋ mǝ kɔre taa, n'ʋ caarʋ mǝ 
taa. Ar yepa n'afapisɨ nsǝ mɩlʋ? Sǝ pǝ ci sɛ sǝ har,   
sǝ kaalʋ kǝna nɩ sǝ mɩlʋ. Sǝ mɩlʋ akanɖafala, 
akanɖǝyalaa, n'ahʋsa k'aho taa. Afapisɨ nsǝ hɔʋ 
raantǝ na yalawisɨ nsǝr, sǝ pǝ naa sɛ sǝ cǝlʋ-sǝ wɔ? 
Yalawisɨ sirʋ-sǝ sɛ nnǝ tʋfǝlǝm n wɛ-m lu, n yaʋ-m 
pɔrtapǝl, nɩ mǝ yaa-na yǝra. Nawʋr yaʋ-m cɨka 
pǝsaan. Afapisɨ nsǝ tɨsu sǝ lakǝ wontǝ yalawisɨ nsǝ  
 
 
 
 
 
 
 
 
 
 
 
 
 
 
 
tɔn-sǝ sɛ sǝ laʋ-sǝ na, ŋkʋ sǝ pǝ lakǝ tǝmǝr nɖǝr, sǝ 
pǝ harʋ rǝrɛ. Sǝ mɩlʋ kpena kǝna nɩ sǝ ñǝlʋ-na 
yalawisɨ nsǝ rɛɛ. 

Ɖǝ kɔre taa sǝsɛmpa naa sǝmp'ɔ wontǝ na, wa caar 
wa tɛ, wa kan tǝmǝr nɛnɖǝl n'a mʋ afapisɨ nsǝ. A 
mʋ‑sǝ wontǝ na, a hɔɔsǝ-sǝ sɛ sǝ yeʋ mɩlǝm, sɛ 
mɩlǝm taa wɛ sǝm. Sǝ lakǝ tǝmǝr sǝmp'ɔ wontǝ na,  
a rɛtʋ-sǝ.  
 
Kɔhǝn afapisɨ nsǝ lɔsa, sǝ pǝ tasʋ mɩlʋ rǝrɛ, wontǝ 
rɛɛ, sǝ hiu tǝmǝr nɩ sǝ lakǝ. Sǝ-n sǝ yalawisɨ nsǝ, 
ntǝr pǝ caarʋ-sǝ rǝrɛ. Kɔre ŋka taa hǝn na, ʋ lɔsǝ 
tǝn, n'a pǝ wʋtʋ mɩlǝm ñǝntǝ rǝrɛ. Akanɖafala, 
n'akanɖǝyalaa, n'ahʋsa, wa wɔrʋ kɔre ŋka taa 
sǝsɛmpa ka paa ka tǝmǝr nɖǝ wa laʋ-rǝ na, ɖǝ rɛɛ. 
 

TAGBATE Joseph 
 
 
 

Rɛɛsǝ nsǝ taa a pǝ nɩʋ-na-rǝma na 
 
Mǝ naa rɛɛsǝ nsǝ taa yǝra pǝ nɩʋ-na-rǝma na, ʋ 
caarʋ mǝ t'ɔ tǝn. Wontǝ rɛɛ na, nnǝ yal wɛ rɛɔ taa, 
ñɩ-n'ɩ waal wa pǝ nɩʋ-na-rǝma, yal ñɩ pǝ tɨsu ɩ tɛɔ ɩ 
waal ñɩ tɛɛ; ɩ pǝ ñɔ-ɩ, ɩ pǝ lakǝ tǝma ka rɛɔ taa, ɩ pǝ 
mʋ aŋkɔma, ɩ pǝ ñǝlʋ ɩ tǝtǝr ɩ wisɨ rɛɛ. 
 
Ʋ yeʋ apaal hǝn na, lɛ tan lɛ yal ka lu k'atam. Ɩ hɔɔr 
taa wɛ rǝham kǝna, ɩ pǝ ñǝlʋ na ɩ yal ñɩ cal. Ɩ li 
wontǝ na, ɩ mɩsǝ akalɩ rɛɛ-ɔna n'ʋ rɛ n'ʋ yi. Ɩ pǝ ñǝlʋ  
rɛɔ taa s'ɩ naa haa tʋtǝ wɛ ya, tʋtǝ kpǝra. Wa naʋl  

mpa wa pǝ nɩʋ-na-rǝma, nɩ paa woñɩ na, ɩ li  
n'awarǝnɖɛ, ɩ ci raana ka falafala. Nnǝ wa wɛ        
wa naʋl-ɔ wa rɛɔ taa, wa pǝ wʋtʋn-ɖǝma, wa         
cɛɛlʋ-rǝm'ɔ suuya kǝna n'ʋ kuntɨ n'ʋ wɛ s'amʋraana. 
Wisɨ hǝn na, sǝ-l kpǝr tɛrʋ kǝna rǝkparsǝkparsǝ ka 
sanɖasǝ rǝñaaa, na sikpɛɛn ɖǝkʋʋr rǝkʋʋr. 
 
Mǝ naa-wa sǝmp'ɔ wontǝ na, ʋ caarʋ mǝ hɔɔr t'ɔ tǝn. 
Mǝ mɔsʋ sɛ: nnǝ yal ñɩ, na ɩ waal wa ka nɩʋ-na- 
rǝma sǝ wa kpaʋsǝ tɛsǝ, lǝlǝn na ñamtǝ kaa s'ʋ wɛ 
rɛɔ taa, wisɨ kaa sɛ sǝ nɩʋ lǝlǝn. A kaa s'a tʋkʋ sartǝ, 
wisɨ kaa sɛ sǝ faatǝ, n’a mʋ aŋkɔma ka sartǝ. Ʋ yeʋ 
yal na ɩ waal hǝn na, wa hɔɔya kaa s'ʋ hɛɛ, wa mɩsǝ 

rǝhɛɛsǝr taa. Yǝr taa pɩsʋ s'ɩ sǝm wa rɛɔ taa tɛm. 
Yeeʋ ka rɛɔ taa na, ʋ ta sar, ʋ sɩsʋ atʋʋra, wa kpaa 
wisɨ. Nnǝ n wɛ rǝhɛɛsǝr taa, n yal, na n wisɨ, na n 
ɖɛɔ ka ka tǝn, ka wɛ rǝhɛɛsǝr t'ɔna. 

 
NAHANDJADE  A. Tertius 
 
 

Mǝ rɛɔfal hɔɔr lɔsʋ 
 
Mǝ rɛɔfal nɛɛr-ɔna ra nantɨɖɨ rɛɛ-ɔlɛ, ka ɩ wɛ ñan  
nñǝr-ɔ, ñɩ kǝlǝn atʋʋrtǝ ñan. Ɩ wɛɛrtǝ taa hǝn na, 
yǝra se-ɩ kpatǝr-ɔ tǝn n'ʋ kǝlǝn mɨn. Ɩ wɛ awɔr nɖǝr 
taa, yǝra pǝ kpɛkʋn-ɩ, kanɩ wa pǝ cakǝ na-ɩ rǝrɛ.  
A pǝ siru-ɩ wʋtɔ ŋkar-ɔ kʋɖǝmɔ s'a mul ka ɩ nin takǝ 
tɨu yǝr rɛɛ. Ɩ makǝ n'a hɩ hɩm, n'a nɩ wʋntǝ. Afal 
makǝ n’a pǝ kpaa.  
 
Ayʋkʋ nɛŋkʋr, mǝ ñaasǝ mǝ tɛ, mǝ wal ɩ cal-ɔ acaka. 
Mǝ tal wontǝ na, mǝ sɛɛ-ɩ, n'ɩ mʋ mǝ sɛɛrtǝ ka sartǝ 
ka tǝn, n'ɩ wɔsǝ sɛ ar kan-m na ce? Ka mǝ sir-ɩ sɛ:    
« sartǝ ñǝntǝ kan-na-m ce. Mǝ kampa sɛ rǝ sir ntɛntǝ 
kǝna. » Ɩ tam s'ʋ sara, kan'ɩ wɔsǝ-m sɛ mǝ katǝ-ɩ 
sǝnɔ, mǝ kan s'a sir ntɛntǝ? Ɖǝn'ɔna mǝ sir-ɩ sɛ: « Aci 
yeʋ tǝ-l-ɔ rǝnaa. » Ɖǝ cɔ rǝ siru ntɛntǝ ka sartǝ ka 
tǝn, na ñɔmǝr. Mǝ kampa mǝ na wontǝ sɛ lǝlǝn 
kantǝ ɩ hɔɔr na, mǝ waan-tǝ mǝ wɔsǝ-ɩ sɛ: « Afal ña 
n nɩʋ wontǝ yǝra wʋtʋ-tǝ n ɖɛɛ na ya? » Ɩ wʋsǝn-m 
sɛ: « Mǝ nɩʋ, mǝ naa rǝrɛ sǝmp'ɔna; » ama, mǝ wɛ 

sǝmp'ɔna. Asɛ lǝsǝ-ma tɛtǝ rɛɛ. Wɔsǝtǝ ntǝ caar-ɩ 
halɩ, ŋkʋ tʋfǝlǝm kǝna mǝ sir-ɩ. Mǝ tam-ɩ s'ɩ mɔsǝ tǝ 
t'ɔ paa n'ɩ na haa ʋ lɔsʋ ya. Kan'ɩ sir-m s'ɩ nɩʋ, s'ɩ kaa 
s'ɩ mɔsǝ. Ɩ ñǝla n'ɩ nɔɔn sɛ mǝ kampa mǝ caar-ɩ kǝna, 
kan'ɩ sir-m sǝmpǝ sɛ mǝ rɛ mǝ fɛ-ɩ.  

 

Ayʋkʋ nɛŋkʋr ñɩ-n ɩ tantǝraa nɛɛr wa yee paaa nɩ 
mapǝ sɩ taa. Ɩ maʋ ɩ tantǝraa ñ'ɔ paa, n'ɩ hɔrsǝ-ɩ, halɩ 

tǝntɛntǝ ntǝ tal sʋcana. Ɩ lǝsǝ warasǝ ka kpatǝr ka 
rakʋta taa, n'ɩ rɔɔn ɩ tǝntaraa ñɩ, ɩ rɛ n'ɩ sɩ sarka ka 
honɖɔ kʋɖǝmɔ. Ɩ li n'ɩ na-m n’ɩ tam sɛ: « n wʋta, mǝ 
ta nɩʋ na-n, mǝ rɛwa mǝ tal awɔr nɖǝ taa hǝn, mǝ 
laʋ lɛn. Woɖǝ mǝ ra tasǝ lapǝ. » Ʋ sʋ alʋwatǝ ntǝ 
t’ɔna, ɩ lɔsǝ n'ʋ tɛɛɖǝn yǝra. Yǝr pǝ lakǝ lɛn ka ɩ tɛ. 

 
KOUMORTOUKOUM  Albert 

 
 
 

Ʋ mɔna sɛ lama laʋ wa wʋtɔ ka lu 
 
Ntǝr-ɔna tǝ kan cǝfatǝ ka kɔrǝn taa k'Afǝrikɨ kɔrʋ 
cǝkpɔɔlʋ taa. Paa kɔre ŋka na, ka yǝra kpaŋkǝlʋ wa 
wʋtɔ, wa kalʋ, wa maa. Ntǝ yekǝ-na n'a sʋn amɛsɔŋ  
taa ñǝntǝ ntǝ pɩsʋ tǝ sʋn yǝra ka wa fisu cɔɔrtǝ taa 
na. Ama, n tal lama tɛ, ʋ lakǝ sɛ wa takǝ nɩʋ-tǝ 
sartǝ. A wʋtʋn-wa wa wʋtɔ taa kalʋ na ka maaʋ 
ñǝntǝ, n'ʋ pǝ siru-wa ntǝr. A tǝl-wa sɨkulna sɛ wa 
kpaŋkǝlʋ lama wʋtɔ na ka ñǝntǝ, ʋ wɛ sɛ ntǝr-ɔna tǝ 
ta naa-wa. Ʋ wɛ-wa fɛɛr sɛ wa wʋtǝ wa tǝtǝr wa 
casǝna wʋtɔ. Paa Lama ta wɛ naʋl-ɔ wa tǝn-ɔ lama 
kǝna, wa wʋtʋ wʋtɔ nɛŋkar. Wa pǝ walʋ, n'ʋ wʋlʋ sɛ 
wa tan wa wʋtɔ kǝna lu. Ʋ wɛ sɛ wa wʋtɔ ŋka ta sar 
kǝna, wa se-ka.  
 
Ʋ mɔna sɛ wa sǝm sɛ paa wʋtɔ ŋka na, ka sara, n'Asɛ 
lǝsǝ-na wʋtasǝ ka sǝ tǝn. Na n wʋtɔ rɛɛ-ɔna a sʋn 

woñɩ n ciwa na. Ʋ wɛ kʋñʋn na wulɨm sɛ lama ta 
sǝm-tǝ sǝmpǝ. Wa kpa wa wʋtɔ na nawɩr. Nnǝ a tam 
wa sɛ kan warasǝ n'a wɛtǝ-wa na tǝkarana, paa nɛɛr 
ka ta ñǝlʋ na rǝnaa. Ama, wa wɛ warasǝ, wa sʋkʋ-sǝ 
wa ñe sǝrapi, wa makǝ kancina, wa yakǝ apɨpɨli, wa  

 
paalʋ yalaa. Nwʋr taa a laʋ lamʋ sǝnɔ rǝkpam? 
Lamʋ laʋ sǝnɔ kʋ ci sɛ kʋ cakǝ war'ɔna tǝtǝn taa? 
Lamʋ laʋ sǝnɔ kʋ pǝ ci sɛ kʋ laʋ sartǝ ñǝntǝ n'a 
wɔɔr‑kʋ? !Ɖǝ sɛɛ Asɛ s’ɩ sǝn Lama, wa nɩʋ-tǝ sǝmpǝ.  
 

 

 

 

 

nan  kǝ 
tǝ  na 
nantǝ  tɛ 

!Đ‡ Kal Lama 

Tǝntɛntǝ kaltǝ na tǝ martǝ ci-na fisu ka kɔhǝn taa. 
Nnǝ n sǝm kalʋ ka lama taa, n wʋsǝ naar kǝna 
wompa ta sǝm kalʋ na, wa taa. Wontǝ yǝra kpatǝr ta 
sǝm-tǝ na, n sʋn-tǝ; tǝ tɛlsʋ-n. N kaa s'n tɛlsǝ yǝra ka 
tɛmpǝ. Kaltǝ, na martǝ yekǝ-na s'n wʋsǝ sǝsɛɛ ka n 
raana taa. Sǝmpǝ na, ɖǝ cɛɛrʋ Lama ka wa tǝn sɛ wa 
laʋ wa wʋtɔ ka lu!! 

 
Gaston N'FA 

